
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Гарадоцкі раён 

 

Напярэдадні Вялікай Айчыннай вайны Гарадоцкі раён уключаў г. Гарадок і 13 сельсаветаў. 

Гарадоцкі раён быў акупіраваны нямецка-фашысцкімі захопнікамі ў ліпені 1941 года, Гарадок – 10 

ліпеня. Два з паловай гады цягнулася акупацыя Гарадоччыны. За гады акупацыі больш за 5 тысяч 

мясцовых жыхароў і ваеннапалонных былі знішчаны. Фашысты зруйнавалі 183 вёскі. 

На тэрыторыі раёна барацьбу з гітлераўцамі вялі шматлікія падпольныя групы і партызанскія 

брыгады: 1-я, 2-я (імя Панамарэнкі) і 4-я Беларускія, Багушэўская, 1-я Віцебская, «За Савецкую 

Беларусь», імя Кутузава, імя Леніна, імя Чырванасцяжнага Ленінскага камсамола, асобныя атрады. 

Вызваленне Гарадоцкага раёна пачалося ў канцы кастрычніка 1943 года. Гарадоцкі раён 

вызвалены ў ходзе Невельскай (6–10 кастр. 1943 г.) і Гарадоцкай (13–31 снеж. 1943 г.) наступальных 

аперацый. У ходзе завяршэння Невельскай аперацыі войскамі Калінінскага фронту былі вызвалены 

першыя населеныя пункты Марчанскага, Руднянскага, Газьбенскага і Гуркінскага сельсаветаў. У 

лістападзе 1943 г. фронт атрымаў папаўненне і 13 снежня войскі 11-й гвардзейскай і 4-й ударнай 

армій пачалі штурм варожых пазіцый у раёне Гарадка.  

У вызваленні раёна ўдзельнічалі 5-я (ген.-маёр М. Л. Салдатаў), 26-я (ген.-маёр 

М. М. Каржанеўскі), 83-я (ген.-маёр Я. С. Вараб’ёў) гвардзейскія стралковыя дывізіі 8-га 

гвардзейскага стралковага корпуса; 1-я (ген.-маёр М. А. Крапоцін), 11-я (ген.-маёр А. І. Максімаў) 

гвардзейскія стралковыя дывізіі 16-га гвардзейскага стралковага корпуса; 10-я гвардзейская (палк. А. Р. 

Булыга), 159-я (падпалк. Ф. Ф. Семібратаў) танкавыя брыгады; 15-я (палк. А. А. Корачкін), 21-я (ген.-

лейт. К. М. Самборскі) артылерыйскія дывізіі прарыву; 10-я штурмавая інжынерна-сапёрная брыгада 

(палк. Е. Г. Палякоўскі) 11-й гвардзейскай арміі 1-га Прыбалтыйскага фронту. 

